
ՏԵՂԵԿԱՆՔ - ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2021 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ ՈՒ ՓՈՓՈԽՈՒԹՅՈՒՆՆԵՐ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ ԴԵԿՏԵՄԲԵՐԻ 30-Ի N 2215-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ


Իրավական ակտի անհրաժեշտությունը (նպատակը)
	Սույն Նախագծի ընդունումը պայմանավորված է Հայաստանի Հանրապետության՝ որպես Արդյունահանող ճյուղերի թափանցիկության նախաձեռնություն (ԱՃԹՆ/EITI) միջազգային ասոցիացիայի անդամ երկրի՝ հանքարդյունաբերության ոլորտի թափանցիկության և հաշվետվողականության միջազգային ստանդարտի պահանջների շարունակական բավարարման աշխատանքների և միջազգային պարտավորությունների կատարման անհրաժեշտությամբ:

Ընթացիկ իրավիճակը և խնդիրները
	2017թ. մարտին Հայաստանը ԱՃԹՆ-ի միջազգային խորհրդի կողմից ընդունվեց որպես ԱՃԹՆ-ի անդամ երկիր: Առաջին միջազգային վավերացման արդյունքներով Հայաստանի ԱՃԹՆ-ի իրականացման առաջընթացը ԱՃԹՆ-ի միջազգային խորհրդի կողմից որակվել է ամենաբարձր՝ «բավարարող առաջընթաց» գնահատականով, և Հայաստանը դարձել է  ԱՃԹՆ-ի 55 անդամ երկրներից 9-րդը, որին շնորհվել է նման կարգավիճակ: Այդ առաջընթացի գրանցումը  պայմանավորված  է եղել նաև միջազգային գործընկեր կազմակերպությունների ակտիվ աջակցությամբ: Մասնավորապես, զգալի դեր են ունեցել Համաշխարհային բանկի կողմից  2018թ. մարտի 20-ին տրամադրված «Հայաստանի արդյունահանող ճյուղերի թափանցիկության նախաձեռնությանն աջակցության» 350,000 ԱՄՆ դոլարի դրամաշնորհային ծրագրի (Դրամաշնորհ թիվ TF0A6768) շրջանակում իրականացված աշխատանքները: 
	2020թ. ընթացքում, չնայած COVID-19 համավարակի, ինչպես նաև սեպտեմբեր ամսին հայտարարված ռազմական դրության հետևանքով առաջացած դժվարություններին, ՀՀ կառավարությունը շարունակել է ողջ ծավալով իրականացնել ԱՃԹՆ-ի ներդրման աշխատանքները: Այնուամենայնիվ, որոշ միջոցառումներ, այդ թվում  ԱՃԹՆ-ի երրորդ զեկույցի պատրաստման և հրապարակման աշխատանքները, կարողությունների ստեղծման, իրազեկվածության բարձրացման հետ կապված միջոցառումները հետաձգվեցին: 2021թ. նոյեմբերին «Հայաստանի արդյունահանող ճյուղերի թափանցիկության նախաձեռնությանն աջակցություն» դրամաշնորհային ծրագրի՝  ՀՀ կառավարության համաֆինանսավորման շուրջ 10 մլն ՀՀ դրամ թերակատարվելիք միջոցները, ինչպես նաև  ԱՃԹՆ-ի միջազգային  ասոցիացիային ՀՀ 2020թ. պետական բյուջեից մոտ 5 մլն ՀՀ դրամի չափով վճարվող երկրի տարեկան անդամավճարի գումարը ուղղվել են ռազմական դրության ժամանակ այլ նպատակներով իրականացվող ծրագրերի ֆինանսավորմանը։
	2021թ. հունվարի 11-ին երկարաձգվել է Համաշխարհային Բանկի և ՀՀ կառավարության միջև միջև կնքված «Հայաստանի արդյունահանող ճյուղերի  թափանցիկության նախաձեռնությանն  աջակցության» EGPS թիվ TF0A6768 դրամաշնորհային ծրագրի ավարտի ժամկետը  2021 թվականի հունվարի 31-ից մինչև 2021թ. հուլիսի 31-ը: 
	Ծրագրի երկարաձգումը հնարավորություն կտա դրամաշնորհի չծախսված միջոցներով իրականացնել ԱՃԹՆ-ի 2021 թվականին ծրագրված աշխատանքները, մասնավորապես. 
1. ավարտին հասցնել 2019 թվականի Հայաստանի ԱՃԹՆ-ի զեկույցի և նախնական ուսումնասիրության աշխատանքները (համաձայն 09.11.2020թ. կնքված թիվ EITI-CS-1-3 պայմանագրի),
2.  կատարել տվյալների համակարգված բացահայտման իրագործելիության ուսումնասիրություն, ներառյալ՝ հանքարդյունաբերության ոլորտի վերաբերյալ տեղեկատվության տիրապետող բոլոր պետական մարմինների կողմից տվյալների ձևավորման և հրապարակման իրավական և գործնական գործընթացները, անհրաժեշտ ՏՏ համակարգերի զարգացման տեխնիկական բնութագրիչներն ու առաջադրանքները,
3. իրականացնել կարողությունների զարգացման միջոցառումներ՝ իրական սեփականատերերի բացահայտման, համայնքային մասնակցության ամրապնդման և ԱՃԹՆ-ի ստանդարտի նոր պահանջների թեմաներով, իրականացնել հանրային իրազեկման աշխատանքներ:  
«1214» «Արդյունահանող ճյուղերի զարգացման ծրագրի» անխափան ընթացքն ապահովելու համար անհրաժեշտություն է առաջացել  ծրագրի չծախսված միջոցների հաշվին ընթացիկ տարվա բյուջեով 51,481.0 հազ. ՀՀ դրամի լրացուցիչ ֆինանսավորում, այդ թվում՝ դրամաշնորհի միջոցներից՝  42,789.7 հազ. ՀՀ դրամ և ՀՀ համաֆինանսավորման միջոցներից՝ 8,691.3 ՀՀ դրամ, որից (11002) միջոցառման` 
1. [bookmark: _Hlk53739951]«4861» «Այլ ծախսեր» տնտեսագիտական հոդվածով ՝ 49,747.8 հազ. ՀՀ դրամի չափով, այդ թվում՝ դրամաշնորհային միջոցներից 41,456.5 հազ. ՀՀ դրամ, ՀՀ կառավարության համաֆինանսավորման միջոցներից՝ 8,291.3 հազ. ՀՀ դրամ: 
2. «4235» «Կառավարչական ծառայություններ» տնտեսագիտական հոդվածով՝ 1,733.2 հազ. ՀՀ դրամի չափով, այդ թվում՝ դրամաշնորհային միջոցներից 1,333.2 հազ. ՀՀ դրամ, ՀՀ կառավարության համաֆինանսավորման միջոցներից՝ 400.0 հազ. ՀՀ դրամ:

ՀՀ համաֆինանսավորման անհրաժեշտ 8,691,3 հազ. ՀՀ դրամի միջոցները կավելացվեն 1136 «ՀՀ վարչապետի լիազորությունների իրականացման ապահովում» ծրագրի «11001» «Ծառայությունների, ծրագրերի համակարգում» միջոցառման առկա միջոցների հաշվին:
 
Կարգավորման նպատակը և բնույթը
Կառավարության որոշմամբ առաջարկվող նախագծի նպատակը Հայաստանի Հանրապետության՝ որպես ԱՃԹՆ-ի միջազգային ասոցիացիայի անդամ երկրի միջազգային պարտավորությունների կատարման ապահովումն է: 

Նախագծի մշակման գործընթացում ներգրավված ինստիտուտները և անձինք
Կառավարության որոշման սույն նախագծի կազմմանը մասնակցել է ՀՀ վարչապետի աշխատակազմի ներքո գործող ԱՃԹՆ-ի քարտուղարությունը: 

Իրավական ակտի կիրառման դեպքում ակնկալվող արդյունքը
Կառավարության որոշման կիրառման արդյունքում ակնկալվում է ապահովել ԱՃԹՆ-ի միջազգային ստանդարտի պահանջների կատարումը և Համաշխարհային բանկի դրամաշնորհի միջոցների արդյունավետ ծախսումը: 

ՏԵՂԵԿԱՆՔ
ԻՐԱՎԱԿԱՆ ԱԿՏՆ ԸՆԴՈՒՆԵԼՈՒ ԴԵՊՔՈՒՄ ՊԵՏԱԿԱՆ ԲՅՈՒՋԵՈՒՄ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄԻՆՆԵՐԻ ԲՅՈՒՋԵՆԵՐՈՒՄ ԾԱԽՍԵՐԻ ԵՎ ԵԿԱՄՈՒՏՆԵՐԻ ԷԱԿԱՆ ԱՎԵԼԱՑՈՒՄՆԵՐԻ ԿԱՄ ՆՎԱԶԵՑՈՒՄՆԵՐԻ ՄԱՍԻՆ 


	«Հայաստանի Հանրապետության 2021 թվականի պետական բյուջեի մասին» օրենքում վերաբաշխում ու փոփոխություններ և Հայաստանի Հանրապետության կառավարության 2020 թվականի դեկտեմբերի 30-ի N 2215-Ն որոշման մեջ փոփոխություններ և լրացումներ կատարելու մասին» կառավարության որոշման նախագծի ընդունման արդյունքում ՀՀ 2021 թվականի պետական բյուջեի եկամուտների և ծախսերի ծրագրային ցուցանիշները կավելանան 42,789.7 հազ. դրամով: 



ՏԵՂԵԿԱՆՔ
ՆԱԽԱԳԾԻ ԸՆԴՈՒՆՄԱՆ ԱՌՆՉՈՒԹՅԱՄԲ ԸՆԴՈՒՆՎԵԼԻՔ ԱՅԼ ԻՐԱՎԱԿԱՆ ԱԿՏԵՐԻ ԿԱՄ ԴՐԱՆՑ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ԲԱՑԱԿԱՅՈՒԹՅԱՆ ՄԱՍԻՆ


«Հայաստանի Հանրապետության 2021 թվականի պետական բյուջեի մասին» օրենքում վերաբաշխում ու փոփոխություններ և Հայաստանի Հանրապետության կառավարության 2020 թվականի դեկտեմբերի 30-ի N 2215-Ն որոշման մեջ փոփոխություններ և լրացումներ կատարելու մասին» կառավարության որոշման նախագծի ընդունումն այլ իրավական ակտերում փոփոխությունների կամ լրացումների անհրաժեշտություն չի առաջացնում:

